Colosenses 1:1 i Colosenses 1:6

Paonori Corosaséqué
ya'huépisopita ninshitérinso'

Imapisopita yonquiaton, nanan a'patérinso'

1 Ca Paonoco ninshitaranquéma', ni'co'.
¢Noyanquéma' canpitanta'? Noya canta'
ya'huarahué. Yosé nohuanton, Quisocristo
acorinco nanamén a'chinahuaso maré'. Iya
Timotioro'co nanan a'patarainquéma'. 2 Ya'ipi
imaramasopita Corosaséqué yahuaramaso’,
ninshitaranquéma’'. Canpitanta’ Quisocristo
imamiatarama' ni'ton, Yosé noya ni'ninquéma'.
Ina imarama' ni'ton, iyahuéi  pochin
ni'nainquéma'. Inaora nohuanton, Tata Yosé
na'con catahuainquéma'. Asanocancainquéma'.

Imapisopita maré' Yosé nontérinso'

34 Canpita yonquihuatéinquémara, na'con
Yosé nontarai. Inaso' Sinioro Quisocristo
pa'pin. Cancanéma quéran huaré' ina natérama'.
Ya'ipi Yosé piyapinénpitanta'’ nosororamal
natantérai. Ina natantatoi, noya cancantérai.
“Noya imarinénquén ni'ton, ‘Yosparinquén
Sinioro,” ” itérai. 5 Irdca noya nanan natanama'.
“Oshanénpoa' inquitatonpoa’, Quisocristo anoya-
cancantérinpoa',” itohuachinénquéma', no'téquén
a'’chintérinénquéma'.  A'’chintohuachinénquéma',
natérama'. “Ana tahuéri Yosé'pa' noya
ananpitaantarinpoa’,” ta'toma’, Quisocristo
imarama'. Ina imatoma’, ina tahuéri ninarama’.
6 Noya nanan chachin ya'ipi parti a'chinapi.

Ana parti ana parti piyapi'sa’ natétatona’
noya imasapi. Canpitanta’ noya imasarama'
Yanan natantapoma’, natérama'. “Yosé nosoroa-
tonpoa’, Inaora nohuanton, nicha'ésarinpoa',”
itérinénquéma’. Napotohuachinénquémara,
“No'téquén sha'huitérinpoa',” ta'toma’, natérama'.
7 Ipapérasé a'chintérinquéma', inaro'coi noya
ninosororaiso'. Quiya pochachin natéton,
Quisocristo nanamén a'chinarin. Co quiyaso’
nanitéraihué' canpitataqué paca’huaiso’ ni'ton,
ina a'parahué a'chintinquémaso maré' Co

chirorinhué' a'chinacaso’. 8 Ina sha'huitiirincoi.
“Ispirito Santori catahuarin ni'ton, noya

ninosoroapi,” itiirincoi.

9 Naporo quéran huaré' -canpita yon-
quiatéinquéma', Yosé nontérai. Nani tahuériya
nontatoi, itérai: “Quémaso' Sinioro téhuénchachin
anitotérancoi no'téquén natéca'huainquénso
mare', Corosaséqué imarinénsopita na'con
catahuaqué'. Ya'ipi nohuantéranso' anitotéqué'.
Ispirito Santori catahuain no'téquén yonqui'ina'.
10 Catahuaqué' Sinioro quéma nohuantéranso
chachin niina'. Inapohuachina’, noya noya
ni'saran. Catahuaqué' noyasachin niina'. Na'con
na'con nohuichinénquén. 11 Quémaso', Sinioro,
chini chiniquén nanantéran ni'ton, catahuaqué'
chiniquén cancanchina'. Ma'sha onpohuachina’,
catahuaqué' noya cancantatona’, ahuanchina'.
Amnapitari aparisitohuachina’, catahuaqué' ama
no'huiinasohué',” itérai, Yosé nontatoi. 12 Nani
anoyacancantohuachinpoara, huéntonénqué
chachin aya'coninpoa'’. Huininpita pochin
ni'sarinpoa’. Iporaso' ina catahuahuachinpoa’,

tahuéri pochin cancantarihua'. Naporahuatéhua',
ya'huérinqué chachin ya'huécontarihua'. Ina mareé'
noya cancantatéhua' “Yosparinquén Sinioro,”
itarihua'. 13 Irdca sopai camairinpoa'. Ina
natétéhua', tashi pochin cancantopiréhuahué’,

nani Yosé nicha'érinpoa'. Co huachi sopai
natécaso' yahuérinhué'. Yosé nohuanton,
hui'nin hua'anéntérinpoa’. Huinin na'con
nosoropirinhué', isoro'paqué a'paimarin. 14 Ina
chiminin ni'ton, nicha'érinpoa’.  Oshanénpoa'
inquitérinpoa huachi.

Quisocristo chiminaton, nanan anoyatérinpoaso'

15 Tata Yoséso' co quénanéhué'. Nipirin-
hué', hui'nin isoro'paqué o'maton, pa'pin
anohuitérinpoa'. Inanta' Yosé chachin ni'ton,
ndya anohuitérinpoa'. Co'huara isoro'pa’
ya'’huéyatérasohué', hui'nionta' indpaqué ya'huérin.
16 Yosé nohuanton, inaré chachin ya'ipi ma'sha

ninin. Inapaqué ya'huérinsopita, isoro'paqué
ya'huérinsopita, inapita acorin. A'naquén
quénané'.  Anaquénso cO (uénan€hu€'.  An-

quéniro'sa’, mapaque chlnlquen nanantermsop1ta
nisha nisha nininsopita, 1nap1tanta ninin.
Quisocristoichin chinotacaiso maré' ya'ipiya
ya'huérin. Ina maré' acorin. 17 Co'huara ma'sha
ya'huéyatérasohué', Quisocristo yahuérin. Ina
nohuanton, piyapi'sa’, ma'sharo'sa’, ya'ipiya
ya'huérapi. Ipora huanta' co yonquirinpoahue'
naporini, ya'ipinpoa’ tahuanchitérihuahué'. Ya'ipi
ma'sharé'quénpoa chachin tahuanchitérihuahué'.
18 Ya'ipi imaréhuasopita ama huénton pochin
ninéhua'. Inaora nonén pochachin Quisocristo

ni'ninpoa’. Inaso’ moténpoa pochin nicaton,
hua'anéntérinpoa’'. Ina'ton chiminaponahué’,
nanpiantarin. Napoaton ya'ipinpoa’ inasdchin
natécaso' ya'’huérin huachi. 19 Quisocristoso'
Yosé hui'nin ni'ton, Yosé chachin anta’. Co
pi'pisha téranta' pahuantérinhué' pa'pin pochin
nicacaso'. Tata Yosé nohuanton, naporin.
20 Trdca oshahuanéhua' ni'ton, ya'ipinpoa'
Yosé inimicotopiréhuahué'. Yosé nohuanton,
Quisocristo chiminin nanan anoyatinpoaso
maré'. Isoro'paqué yahuérinsopita, inapaqué
ya'huérinsopita, ya'ipiya nohuantérin anoyata-
caso'. Canpoa maré' huénainén panin. Coroséqué
chiminin ni'ton, co huachi Yosé inimicotacaso'
ya'huérinhué'.

21Tréca canpitaso' co Yosé yonquiramahué'. Co
noyahué' cancantatoma’, Yosé inimicotérama'.
Co noyahué' ninama'. 22 Iporaso nipirinhué'
nanan anoyatérinquéma'. Quisocristo
isoro'paqué o'maton, piyapi chachin
nasitimarin. Coroséqué chiminin nanan
anoyatinpoaso maré'. Nanan anoyataton-
poa’, anoyacancantérinpoa'. Noydapiachin
cancan quétérinpoa'. O'mantahuachin, co
ana'intarinpoahué'. Noya cancantacaso maré'
nanan anoyatérinpoa'. 23 Imamiatohuatama’,
Yosé noya ni'sarinquéma huachi. Noya nanan
natanama'. “Nicha'ésarinpoa',” ta'toma’, natérama
huachi. Natémiatoco'. Ama, iyaro'sa’, nisha
nisha yonquicosohué'. Ama pi'pian téranta'
a'pocosohué'. Ya'ipi parti noya nanan chachin
a'chinapi. Inachachin canta' a'‘chinarahué.

T

Imapisopita catahuacaso maré' Yoséri acorinso

24 Imaréhuasopita maré' Quisocristo chiniquén
parisitérin, Parisitaton, = huéntonénqué
aya'coninpoa’. Ina quéran imaréhuasopitanta'
parisitacaso’ ya’huérin a'napitanta’ imacaiso
maré'. Napoaton ipora canta' parisitarahué
canpitanta’ imacamaso mareé'. Parisita-
porahué', noya cancantérahué. 25 Yosé
acorinco imapisopita catahua’huaso maré'
Canpitanta' a'chintaranquéma'. Ya'ipi nanamén
a'china’huaso maré' acorinco. 26 Trdca_ iso
nanan co nitotopihué'. Iporaso nipirinhué'
imaréhuasopita anitotérinpoa'. Yonquirinso
chachin anitotérinpoa'. 27 “Quisocristo
chachin aya'coancantaranquéma',”  itérinpoa'.
Canpitanta’ nisha piyapinquéma' nipi-
ramahué', ya'coancantérinquéma'.  Ya'ipinpoa'
ya'coancantérinpoa' ni'ton, ana tahuéri Yosé'pa'
noya noya ya'huécontarihua'. Irdca co manta’
ina nitotopirinahué', nani anitotérinpoa huachi.
Quisocristo nohuitatéhua', ina ninaréhua'. Ma
noyacha Tata Yoséso' yonquirinpoa paya, ténéhua'.

28 Napoaton Quisocristo nanameén a'chindrai.
Ya'ipi piyapi pénéndrai. Noya yonquiatoi,
a'’chintarai Quisocristo imacaiso maré'. Ina
imapatama’, noya noya cancantarama'. 29 Ina
maré' pa'sapato, a'chindrahué. Quisocristo
chachin catahuarinco. Achinicancaninco ni'ton,
chiniquén cancantato a'chinarahué.

1 Na'con iyaro'sa’ yonquiranquéma'.
Naotisiaqué ya'huépisopitanta’ yonquirahué.

Na'aquéma' inatohua' ya'huéramasopita cO
nohuitaponquémarahué', na'con yonquiran-
quéma'. Co pi'pisha téranta' nohuantérahué' nisha
cancantacamaso'. Napoaton ninshitaranquéma'.
2 Ya'ipinquéma'  yonquiaténquéma', Yosé
nontdrahué.  “Catahuaqué' Sinioro chiniquén
cancanchina'. Noya ninosoro'ina’. Ina quéran
ana huéntoinchin pochin nisapi. Ma noyacha
quémaso' yonquirancoi paya. Catahuaqué'
quéma nanamén noya yonqui'ina’. Quisocristo
chachin nohuichina'. Iracaso' co piyapi'sari
nohuitopirinahué'. Iporaso nipirinhué'
anohuitérancoi. Ina nohuitatoi, téhuénchachin
noya cancantarai,” itérahué, Yosé nontato.
3 Quisocristo ya'ipi nitotérin. No'téquén yonquirin.
Inasachin catahuarinpoa' no'téquén yonquicaso'.
Ina na'con yonquihuatéhua', noya noya
nitotarihua'. Na'a piyapi'sa’ co nitotopirinahué’,
Yosé anitotérinpoa' Quisocristo pochin yonquicaso
mareé'. 4 Amnaquénso nipirinhué' nisha
a'’chinpi. Ama Quisocristoichin yonquicamaso
maréhué' noyasha nontarinénquéma'. Ni'cona

nonpintochinénquéma'. > Co canpitataqué
ya'huaporahué', nosoroaténquéma’, nani
tahuéri yonquiranquéma'. Noya nini'toma/,

ya'huarama'. Co nisha nisha yonquiramahué'.
Ya'ipi cancanéma quéran Quisocristo natérama'.
Ina maré' ndya cancantérahué.

Quisocristo nicha'érinpoaso’

6 Yaman imapoma’, Quisocristo anoyacan-
cantérinquéma'. Inasdchin hua'anéntérinquéma'.
Iporahuanta’ inasdchin natétoma', imamiatoco'.

7Ni'co'. Ma'sha sha'patéra, itén acopo' no'paqué
pa'pachina, noya huanirin. Inapochachin
canpitanta’ Quisocristo noya chinpitoco'.
Inasachin yonquico' achinicancainquéma'. Nani
iyasha no'téquén a'chintérinquéma' ni'ton, ya'ipi
cancanéma quéran Quisocristo natéco'. “Yosé
na'con nosororinpoa’,” ta'toma’, nani tahuéri
“Yosparinquén Sinioro,” itoco'.

8 Amaquénso nipirinhué' nisha a'chinpi. Ni'cona
oshaquéran anishacancantochinquéma'. Nonpin
nanan inahuara yonquipiso' a'chinapi. Piyapi'sa’
yonquipisorachin imasapi. Quisocristo a'chininso'
co imapihué'. Nisha nisha isoro'paqué chiniquén
nanantopisopita yonquiatona’, nisha pénéntapi.
Yaocoirinénquéma'. Canpitaso nipirinhué' ama
inapita natécosohué'.

9 Quisocristoichin ~ natécaso' ya'’huérin.
Piyapi chachin niponahué', Yosé chachin
ninin anta'. Co manta’ pahuantérinhué'
Yosé pochin nicacaso'. 10 Canpoanta' ina
imapatéhua', co manta'" pahuantarinpoahué'
noya noya cancantacaso maré'. Yosé chachin
nohuitaréhua'. Hua'ano'sa’, anquéniro'sa’,
sopairo'sa’, inapita chiniquén nanantopirinahué',
Quisocristoso' chini chiniquén nanantérin. Co ina
nohuantohuachinhué', co manta' nanitapihué'
nicacaiso'. 11 Irdca Yosé chinotopisopita marca
niacotopi. Iporaso nipirinhué' Quisocristo
imapatéhua', nisha acotérinpoa'. Co nonénpoaqué
acotérinpoahué'.  Cancanénpoa' anoyatérinpoa'.
Co noyahué' yonquiréhuasopita inquitatonpoa’,
anoyacancantérinpoa' ni'ton, ndya cancantarihua'.
12 Aporihuanpatéhua',  Quisocristo  pochin

ninéhua'. Chiminpachina, pa'pitopirinahué'.
Yosé nohuanton, nanpiantarin. Inapochachin
canpoanta’ co noyahué' yonquiréhuasopita
naniantarihua'. Ina quéran Quisocristo
nanpiantarinso pochin ninéhua'. “Yosé ya'ipiya
nanitaparin,” topatéhua', catahuarinpoa’
ina pochin nicacaso'. 13 Irdca canpitaso'
oshahuanatoma’, chimipi pochin ninama'
Co noyahué' nicacasorachin yonquirama'.
Co Yosé piyapinénpita ninamahué'. Iporaso
nipirinhué' Quisocristo imarama' ni'ton, anoy-
acancantérinquéma'. Oshanéma' inquitaténquéma',
nanpiantarinso pochin ni'ninquéma'. 14 Irdca
Moisésé pénéntérin nani ma'sha natécaso maré'.
Co inquénpoa téranta' nanitaparéhuahué' ya'ipi
natécaso' ni'ton, oshahuanéhua'. Ina mareé'
ana'intinpoaso nipirinhué', Quisocristo coroséqué
chiminaton, nicha'érinpoa'’ ni'ton, Yosé noya
nininpoa'. 15 Quisocristoso' chini chiniquén
nanantérin. Coroséqué chiminaton, ya'ipi sopai
hua'ano'sa’, sopairo'sa’, inapita a'ninquéchin
minsérahuaton, atapanin. Co huachi inapita
nanitapihué' sha'’huirapiinpoaso'.

Indpaqué ya'huérinsopita yonquicaso' ya'huérin

16 Napoaton nisha pénénpachinénquéma',
ama natécosohué'. “Nani ma'sha ca'patéhua’,
o'opatéhua', oshahuanaréhua',” topi a'maquén.
Nani sahuato tahuéri chinotopi. Nani
yoquiahuaraiqué chinotopi. Nisha nisha
niyontopiso tahuéri'sa' na’huépi. “Co quiya pochin
nipatamahué', co no'téquén imaramahué'”
itarinénquéma’. Nipirinhué', ama inapitaso’

natécosohué'. 17 Irdca Yosé ina pochin pénénin.
Quisocristo o'maqué huaré' napopirinhué'.
Iporaso’ nani o'marin ni'ton, co huachi inapita
nohuantéréhuahué'.  Quisocristoichin natécaso'
ya'’huérin. 18 Nisha a'china'piro'saso nipirinhué'
tapona'": “Quiyaso’ anquéniro'sa’ chinotérai.
Hua'naréso pochin quénanai. Co canpitaso’
quiya pochin nipatamahué', co noya cancan-
taramahué',” itohuachinénquéma', ama pi'pisha
téranta' natétocosohué'. Inapitaso’ nonpinatona’,
“Nani ma'sha Yosé anitotérincoi ni'ton, noya
noyacoi,” topirinahué', inahuara yonquinéna
quéran napopi. 19 Inapitaso' co téhuénchachin
Quisocristo imapihué'. Inasachin moténpoa'
pochin nicaton, hua'anéntarinpoa'. Ni'co'.
Nonénpoa' nisha nisha ya’huétérin. Moténpoari
ya'ipi camairin noya sacatacaiso mareé'.
Inapochachin imaréhuasopitanta' Quisocristoichin
noya camairinpoa'. Achinirinpoa’ so'soréso
pochin nicacaso maré'. Ina pochin nicacaso'
Yosé nohuantérin.

20-21Tr4ca Quisocristo chiminin. Canpitanta' ina
imapatama’, inaré'quéma' chiminamaso pochin
ninama' ni'ton, co huachi a'napita pochin nisha
nisha chiniquén nanantopisopita imaramahué'.
Inapitaso' inahuara yonquinéna quéran nisha
a'’chinpi. “Nani ma'sha natéhuatoi, cha'ésarai,”
ta'tona’, “Ama ina ca'cosohué. Ama pi'nicosohué'.
Ama  sé'huaydtéracosohué')” itarinénquéma’'.
¢{Ma'maréta’ ipora huanta’ ina natécamaso'
yonquirama'? ténahué yonquiato. 22 Co ina pochin
Yosé pénéninpoahué'. Cosharo', ma'sha, inapitaso'
co ya'huémiatérinhué'. A'nma tahuéri ta’huantarin

ni'ton, co inapitaso’ aquété' Yosé yonquirinhué'.
Piyapi'sa’ inahuara yonquinéna quéran ina
pochin nipénénpi. 23 Ina pochin nipénénpachina’,
yonquinahuan pochin yamnopirinahué'. “Ma'sha
a'porahuatoi, parisitérai. Parisitopiraihué’,
ahuantérai. Ina maré' Yosé noya noya ni'nincoi,”
topirinahué', co no'téquén yonquipihué'. Ina
pochin nipirinahuénta', co pi'pian téranta'
nanitopihué' co noyahué' yonquipisopita
naniantacaiso'.

3

1 Quisocristo chiminpachina, Yoséri
ananpitaantarin. Canpitanta’ imarama'
ni'ton, anoyacancantérinquéma' noya noya
yonquicamaso maré'. Napoaton Quisocristo
yonquirinso chachin nohuantoco'. Nani tahuéri
yonquirdco' ina pochin cancantacamaso maré'.
Inaso' indpaqué yahuérarin. Yosé inchinan
quéran huénséaton, ina pochachin chini chiniquén
nanantarin. 2 Ama ma'shardchin yonquicosohué'.
Yosé'pa' ya'huérinsopita yonquirdco'. 3 Ni'co'.
Chimipiso’ co huachi isoro'’pa’ yonquirinhué'.
Inapochachin canpitanta’ Quisocristoré'quéma’
chiminamaso pochin cancantatoma/, co
ma'sharachin yonquiaramahué'. A'na tahuéri
huachi Quisocristoré'quénpoa'’ Yosé'pa' noya
noya ya'huécontarihua'. 4 Quisocristo chachin
ya'coancantérinpoa' Yosé yonquicaso maré'. A'na
tahuéri o'mantahuachin, noya noya ya'noarin.
Naporo' inaré'quénpoa' ya'huérarihua' ni'ton,
canpoanta’' noya noya acoarinpoa'.

Co noyahué' yonquiréhuasopita naniantatéhua/,
noydpiachin cancantahua’

5 Napoaton pi'pian téranta’ co noyahué'
yonquihuatama/, a'naroachin  naniantoco'.
Ama monshihuancosohué'. Ama taparo'
yonquicosohué'. Ama amna sanapi sé'huacamaso'
yonquicosohué'. Ama ana quémapi
sa'in noyapacosohué'. Ama nani ma'sha
nohuantapatocosohué'. Amnaquénso' ma'sha
na'con nohuantatona’, mamanshi moshapiso
pochin niconpi. 6 Ina pochin nipisopita co
natépihué'. Ina maré' Yoséri chiniquén ana'intarin.
7 Irdca canpitanta' co noyahué' cancantatoma/,
co noyahué' ninama'. & Iporaso nipirinhué'
isopitanta’ co  noyahué' cancantatoma'
naporamasopita a'poco’. Ama no'huitocosohué'.
Ama nohuito canainquémasohué'. Ama
piyapi naponin yonquirapicosohué'. Ama
yanpitocosohué'.  Ama taparo’ noncosohué'.
9 Ama ninonpintocosohué'. Co noyahué'
yonquiramasopita nani a'porama’ ni'ton, co ina
yonquicaso' ya'’huérinhué'. Mocarinso' té'yatéréso
pochin irdca naporamasopita a'poatoma’,
naniantomiatoco'. 10 Nasha a'moréso pochin

nasha cancan manama'. Yosé nininpoa’
ni'ton, nani tahuériya catahuarinquéma' ina
pochin cancantacamaso maré'. Ina quéran
noya noya ina nohuitarama'. Ina maré'

nasha cancan quétérinquéma'. 11 Quisocristo
imapatéhua', napopinachin Yosé ni'ninpoa'.
A'naquén cotioro'sa’, a'maquénso nipirinhué'
cricoro'sa’. A'naquén marca niacotopiso’,
anaquénso nipirinhué' co niacotopihué'.

Anaquén nisha piyapi'sa’, anaquénta' quémaro'sa'.
A'naquén patron piyapinénpita, a'naquénso
nipirinhué' inahuara mareé' sacatopi. Nisha nisha
nicarihuarahué', napopindchin Yosé nininpoa'.
Quisocristoichin yonquicaso' yahuérin. Ina
imapatéhua', ya'ipinpoa’ ya'coancantérinpoa'. Co
manta' pahuantarinpoahué' noya cancantacaso
mare'.

12 Yosé nosoroatonpoa’, huayoninpoa' noya
nicacaso maré'. Napoaton ya'ipi piyapi'sa’
nosoroatoma’, noya nontoco'. Nasha a'moréso
pochin noydpiachin cancantoco'. Ama
nocantocosohué'. Nani tahuériya yonquico'
a'napita catahuacaso maré'. Sano nicatoma’,
noya nontoco'. Ma'sha onpoapomarahué’,
ahuantoco'. 13 Ama yai'huérétocosohué'. A'napita
no'huihuachinquéma’, nanan anoyatoco'.
Ma'sha onpotopirinquémaonta'’, naniantoco'.
Sinioro oshanéma' nani inquitérinquéma'. Ina
nonanatoma’, canpitanta’ nanan anoyatoco'.
14 Ndya ninosoroco'. Ina na'con na'con Yosé
nohuantérin.  Noya ninosorohuatéhua', noya
noya nisaréhua'. Inapohuatéhua', téhuénchachin
ndya cancantarihua'. 15 Quisocristoichin
asanocancaninpoa'. Ina yonquihuatéhua', noya
ninicatéhua', ya'huaréhua'. Ina maré' a'na huénton
pochin Yosé acorinpoa’. Ina catahuahuachinpoa’,
co huachi pa'yanarihuahué'. Napoaton inasachin
yonquico' asanocancainquéma'. Nani tahuéri:
“Yosparinquén Sinioro,” itoco'.

16 Ya'ipi Quisocristo nanamén yonquirdco'.
Na'con ina yonquico'. Noya nitotatoma’,
nia'chintoco’, nipénénco'. Yosé cantanén nisha

nisha nininsopita cantaco'. Sarmo quirica
nontatoma', inanta' cantaco'. Canpitaora
yonquinéma quéraonta' ocoirahuatoma’, cantaco':
“Ma noyanquéncha Tata ni'ton, catahuarancoi
paya,” itatoma’, cancanéma quéran huaré'
cantaco'. 17 Ma'sona téranta' yanipatama', Sinioro
Quisoso yonquiatoma’, nico'. Ina yonquiatoma',
noya nonco'. Quisoso catahuarinquéma' ni'ton,
“Yosparinquén,” Tata Yosé itoco'.

Sa'ahuano’sa’, so'yahuano’'sa’, inapita pénéninso’

18 Canpitaso' imoyaro'sa’, so'yama' natéco'.
Sinioro Quisocristo imarama' ni'ton, natécaso'
ya'huérin. 19 Canpitanta' iyaro'sa’, sa'ama'
nosoroco'. Ama no'huicosohué'. Sanoanan
quéran nontoco'. 20 Hua'huaro'santa' pa'pina’
natéina'. A'shinanta’ natéina'. Ya'ipi pénénpiso'
natéina'. Inapohuachina, Siniorori noya ni'sarin.
21 Canpitanta' iyaro'sa’, huimama' sanoanan
quéran pénénco'. Apira apira no'huihuatama’, co
huachi nohuantapihué' natécaiso'. “Natépirahué’,
no'huidrinco,” ta'tona’, co huachi natérapihué'.

22 Patron maré' sacatohuatama'’, noya natéco'.
Ama nonpintocosohué'. Co ni'pirinquémaonta’,
noya sacatoco'. Co patronachin yonquicaso'
ya'huérinhué'. Sinioronta’ ni'sarinquéma'.
Ina yonquiatoma'’, ya'ipi cancanéma quéran
natéco'. 23 Ma'sona téranta' nipatama', noya
nico'. Co piyapi maréachin sacatéramahué'. Yosé
imarama' ni'ton, ina maré' sacataramaso pochin
cancantatoma', ndya sacatoco'. 24Inaso’' no'téquén
acanaarinpoa'. Indpaqué noya noya acoarinpoa'.
Quisocristo  téhuénchinso'  hua'anéntérinpoa'.

Napoaton noya natéco'. 25 Yoséso' ya'ipinpoa'

napopinachin nininpoa'. Noya nipatéhua',
acanaarinpoa'. Co'so’ noya nipatéhuahué’,
ana'intarinpoa’.

1 Amaquéma' patronquéma' ninamaso'. Piyap-
inémapita nosoroatoma’, no'téquén pahuéréco'.
Ama topinan quéran ana'intocosohué'.
Canpitanta’ hua'anéma’ ya'huétérinquéma'.
Yosé inapaqué yahuaponahué', ya'ipinpoa’
hua'anéntérinpoa'.

Piquéran huaré' pénéntérinso’

2 Nani_tahuéri Yosé nontoco'. Ama
amiatomahué', nontaco'. Ama topinan
nontocosohué'. Ya'ipi cancanéma quéran huareé'
noya yonquiatoma'’, nontoco'. “Yosparinquén
Sinioro,” itoco'. 3 Quiya marénta' Yosé
nontoco'. Pa'sdpato, Quisocristo nanamén
a'chinpirahué'. Ina maré' tashinan péiqué
po'morinaco. Na'a piyapi'sa’ co nanamén
nitochatérapihué'. Inahuanta’ nitochina'.
Napoaton Yosé nontohuatama’, quiya marénta'
nontoco' catahuaincoi a'chintohuatoira, Yosé
nanamén nohuanchina'. 4 Yosé nontoco' noya
a'chinchi no'téquén nitotacaiso maré'. Ina pochin
a'china’huaso’ ya'huérin.

5 Co imarinsopitasohué' hué'pachina', noya non-
toco'. Ama tapanatomahué', noya a'chintoco'.
Onpopionta’ noya nanan shahuitoco’. 6 Noya
yonquiatoma', sanoanan quéran pénéntoco' noya
natainénquéma'. Yashin yashin nontoco'. A'naya

a'naya natanpachinquéma', noyasha a'panico'.
Ina pochin nontacaso maré' na'con yonquico'.

Nipayarinsopita napopiso’

7 Iya Tiquico a'pataranquéma'’. Inaso' ndya
ni'nahué. Iyahué pochachin nosororahué. Noya
catahuarinco. Inanta' Sinioro natéton, noya
nanan a'chinarin. Onpopinsona ya'huérahuéso'
sha'huitarinquéma'. 8 Canpitanta' onporaisona
nitotacamaso maré' a'pataranquéma'. Achini-
cancainquémaso marénta' a'pataranquéma’. 9 Iya
Onisimonta' pa'sarin, canpitataqué ya'huérinso'.
Inanta’ iyahué pochin nosororahué. Yosé
natéton, noya imarin. Inapita canconpachina’,
ya'ipi iséqué ya'huéraisopita ma'sona onporaiso'
sha’huitarinénquéma'.

10 Aristarconta’ iséqué ya'huérarin. Quisocristo
imarinso maré' tashinan péiqué po'mopi

anta'. Inanta' yonquiarinquéma', saludos
a'patarinquéma’. Marconta'"  saludos
a'patarinquéma'’.  Inaso' Pirnapi quémopinén.

Canpitataqué pa'pachin, noya nontatoma',
catahuaco' ténahué. Nani ina sha'huitéranquéma'.
11 Quisoso Costo itopisonta' yonquiaténquéma’,
saludos a'patarinquéma’. Inapitaso' cotio
piyapi'sa’ niponaraihué', Quisocristo imasapi.
Ca pochin a'chinapi a'napitanta’ Yosé
hua'anéntérinqué ya'conacaiso maré'. Ina mareé'
noya cancantérahué. Inapitaso' achinicancan-
inaco. Anapita cotioro'saso nipirinhué' co
catahuarinacohué'. 12 Ipapérasénta' canpitataqué
ya'huérinso' saludos a'patarinquéma'. Inanta'
Quisocristo natéton, noya nanan a'chinarin.

Nani tahuéri canpita maré' Yosé nontdrin.
“Catahuaqué' Sinioro ya'ipi nohuantéranso'
nitochina'. Noya nitotatona' imamiachinén,”
itarin. 13 Na'con yonquirinquéma'. Co
chirorinhué' Yosé nontacaso'. Naotisiaqué,
Iraporiséqué inaquépita ya'huépisopitanta'
yonquiaton, Yosé nontarin. Noya Yosé mare'

sacatarin. Cari ni'nahué. 14 Nocasénta' saludos
a'patarinquéma’. Inaso' notoro. Inanta' iyahué

pochin nosororahué. Timasénta' inapochachin
yonquirinquéma'.

15 Imapisopita Naotisiaqué ya'huépisopitanta'
saludos a'patarahué. Ninpanta' yonquirahué. Ina
pé€inénqué Quisocristo imapisopita niyontonpi.
Inapitanta’ saludos a'patarahué. 16 Iso
quirica nontoco' ya'ipi imapisopita nataina'.
Nani nontohuatama’, Naotisiaqué a'patoco’

imapisopita nonchina'. Inapitanta’ nisha
ninshitato, a'patérahué. Ina quiricanta' canpitari
nontoco'. 17 Arquipo shahuitoco:  “Ama

chirotonhué', ya'ipi Sinioro camairinquénso'
natéqué',” itoco'.

18 Ca Paonoco na'con yonquiaténquéma',
saludos a'pataranquéma'. Caora imirahué quéran
isoichin ninshitaranquéma'. Tashinan péiqué
ya'huarahué.  Ama naniantocosohué'. Yosé
inaora nohuanton, noya catahuainquéma'. Nani
ninshitéranquéma huachi.

Paono

